Nafarroako Parlamentuko Mahaiak, 2013ko irailaren 2an egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.b) artikuluak aitortzen dien legegintzarako ekimena erabiliz, Bildu-Nafarroa, Aralar-Nafarroa Bai eta Izquierda-Ezkerra parlamentu-taldeek eta Patxi Leuza García jaunak aurkeztu dute Nafarroako Administrazio Publikoetan funtzionarizazio prozesu berri bat abian jartzeari buruzko maiatzaren 29ko 19/2013 Foru Legea hein batean aldatzen duen Foru Lege proposamena, eta presako eta irakurketa bakarreko prozeduraz izapidetu dadin eskatu dute.

Hori horrela, Legebiltzarreko Erregelamenduko 110., 111., 148. eta 158. artikuluetan ezarritakoarekin bat, Eledunen Batzarrari entzun ondoren, hona ERABAKIA:

1. Agintzea Nafarroako Parlamentuko Aldizkari Ofizialean argitara dadin Nafarroako Administrazio Publikoetan funtzionarizazio prozesu berri bat abian jartzeari buruzko maiatzaren 29ko 19/2013 Foru Legea hein batean aldatzen duen Foru Lege proposamena.

2. Foru lege proposamena presako prozeduraz eta irakurketa bakarrean izapidetzea.

3. Foru lege proposamen hori Nafarroako Gobernuari igortzea, Erregelamenduko 148. artikuluan ezarritako ondorioetarako, eta adieraztea bere iritzia emateko epea zortzi egunekoa dela.

4. Zuzenketak aurkezteko epe bat irekitzea, zeina bukatuko baita eztabaidari ekiteko Osoko Bilkuraren aurreko egunaren eguerdiko hamabietan. Zuzenketak Legebiltzarreko Mahaiari aurkeztu beharko zaizkio.

Iruñean, 2013ko irailaren 2an

Lehendakaria: Alberto Catalán Higueras

Foru Lege proposamena, Nafarroako Administrazio Publikoetan funtzionarizazio prozesu berri bat abian jartzeari buruzko maiatzaren 29ko 19/2013 Foru Legea hein batean aldatzen duena

1. artikulua aldatuko da. Hona testu berria:

1. artikulua, aldaketa egitekoa.

Aldatu egiten da Nafarroako Administrazio Publikoetan funtzionarizazio prozesu berri bat abian jartzeari buruzko maiatzaren 29ko 19/2013 Foru Legearen 8. artikuluko 2. puntua. Hona testu berria:

“2. Halaber zehaztuko da integrazioa bera zein egunetan gauzatutzat jotzen den. Justifikaturiko kausaren bat tarteko denean izan ezik, dagokion administrazioko langile guztientzat berbera izanen da egun hori, eta 2013ko abenduaren 31 baino lehenagokoa”.

2. artikuluari gehituko zaiona.

Maiatzaren 29ko 19/2013 Foru Legeko 3. artikuluari beste lerrokada bat erantsiko zaio, testu honekin:

“Nafarroako Gobernuak edo eskumena esleitua zaien administrazio-erakundeek bere gain hartuko dituzte erakunde horietan edo tokiko erakunde autonomoetan zerbitzu ematen duten langileak, funtzionarioak nahiz funtzionario bilakatuak, baldin eta horien eginkizuna bada toki entitateak berezkoak ez dituen eskumenak betetzea eta eskumen horiek betetzeari uzten bazaio edo horiek betetzeari uzten badiote lege hau indarrean sartu zen egunaz geroztik onetsitako legerian xedatuaren ondorioz.

Azken xedapena aldatuko da. Hona testu berria:

“Azken xedapena. Indarra hartzea.

Foru lege honek Nafarroako Aldizkari Ofizialean argitara eman eta biharamunean hartuko du indarra, eta ondorioak izanen ditu Nafarroako Administrazio Publikoetan funtzionarizazio prozesu berri bat abian jartzeari buruzko maiatzaren 29ko 19/2013 Foru Legea indarrean sartu zen egunetik aitzina”.

Zioak: zuzenketa honen bidez konpondu egiten da lege hori onetsi zen unean hauteman gabeko akats tekniko bat.

Orobat proposatzen da estaldura logiko bat ematea udalak eta toki entitateak une honetan zenbait eskumen legez betezen ari diren kasuetan, baldin eta horiek kendu bazaizkie geroago onetsitako lege baten aginduz. Izan ere, lege-aurreikuspen honek berekin dakar arau juridiko bihurtzea hezkuntza, osasun, abere osasun, gizarte politika eta beste zenbait arlotan azken hamarkadetan etengabe egindakoa.

